
SAOPŠTENJE ZA JAVNOST

Jugoistočna Evropa treba primjeniti predpristupne reforme i zajednički se suprotstaviti ekonomskoj krizi, složili se generalni sekretar RCC-a i komesar EU

BRISEL/SARAJEVO, 24. mart/ožujak 2009. godine – Zemlje Jugoistočne Evrope koje teže pridruživanju Evropskoj uniji trebale bi primijeniti neophodne predpristupne reforme, nastaviti sa regionalnom saradnjom i međusobnim pomaganjem, te odvojiti razgovore o pristupanju od bilateralnih pitanja, zaključili su generalni sekretar Vijeća za regionalnu saradnju (RCC), Hido Biščević, i komesar EU za proširenje, Olli Rehn, na sastanku juče u Briselu.  

Tokom sastanka održanog kao dio konsultacija između RCC-a i Evropske komisije (EK), generalni sekretar Biščević obavijestio je komesara Rehna o trenutnoj situaciji u Jugoistočnoj Evropi (JIE), a u svjetlu postojeće finansijske krize i ekonomske recesije. 

„Uticaj krize na JIE mogao bi biti naročito oštar s obzirom da se region i dalje nalazi u tranziciji i još uvijek nije završio proces mira, te je stoga pomoć EK neophodna,“ rekao je Biščević. 

„Dodatno smo uspostavili aktivnu saradnju sa trenutnim češkim i budućim švedskim predsjedništvom EU po pitanju izrade strateškog koncepta i projekata u prioritetnim oblastima energetike, infrastrukture, transporta i električne energije, koji će služiti i kao platforma za neutralizaciju efekata krize i kao poticaj da se nastavi sa neophodnim reformama u JIE.“

Komesar Rehn je rekao da EK i međunarodne finansijske institucije (MFI) rade na obezbijeđivanju mjera koje će odgovoriti na trenutne socijalne i ekonomske poteškoće u JIE. Također je rekao da EK mobilizira 150 miliona eura u okviru Instrumenta predpristupne pomoći (IPA) s ciljem finansiranja Paketa za odgovor na krizu i mjera koje će pomoći da se ublaži kriza u JIE. 
Osim toga, EK priprema program u okviru Višekorisničke IPA-e za 2009. godinu kojim bi pustila oko 80 miliona eura za podršku malim i srednjim preduzećima (SME), energetskoj efikasnosti i konkurentnosti, kao i za nadzor i regulaciju bankarskog sektora, rekao je Rehn. 

Također je ohrabrio generalnog sekretara RCC-a i samu organizaciju da, zajedno sa predsjedništvom EU, nastave da razvijaju ideju o zajedničkom radu zemalja JIE na velikim razvojnim projektima koji bi uključili finansiranje od strane MFI-a, otklonili socijalne posljedice ekonomske recesije i dali dodatni poticaj nastavku reformi.  
Generalni sekretar Biščević informirao je komesara Rehna o pripremama za Godišnji sastanak RCC-a i za samit Procesa saradnje zemalja Jugoistočne Evrope (SEECP) koji će se održati 4-5. juna/lipnja 2009. godine u Kišnjevu, Moldavija. 

Generalni sekretar RCC-a također se sastao sa Janezom Potocnikom, komesarom EU za nauku i istraživanja, kako bi razgovarali o pripremama za Ministarsku konferenciju o izradi regionalne strategije za istraživanja za Zapadni Balkan, koju suorganiziraju RCC i Češka kao predsjedavajući EU, 24. aprila/travnja 2009. godine u Sarajevu. Dvojica zvaničnika složila su se da je razvoj koncepata „Društava zasnovanih na povjerenju“ i „Ekonomija zasnovanih na znanju“ osnovni instrument ubrzanog razvoja i modernizacije društava. 
Tokom posjete Briselu, generalni sekretar RCC-a učestvovao je na Briselskom forumu 2009 koji je organizirao German Marshall Fund of the United States.  
_________________________

Kao nasljednik Pakta stabilnosti za Jugoistočnu Evropu, Vijeće za regonalnu saradnju (RCC) pomaže regionalnu saradnju te podržava evropske i evro-atlantske integracije u Jugoistočnoj Evropi. Vijeće se u svom radu fokusira na šest prioritetnih područja: ekonomski i društveni razvoj, energetika i infrastruktura, pravosuđe i unutrašnji poslovi, sigurnosna saradnja, izgradnja ljudskih potencijala, te parlamentara saradnja kao tematika koja prožima sva područja. Sjedište RCC-a je u Sarajevu, Bosna i Hercegovina.

